
PAXTA-TOʻQIMACHILIK 
KLASTERLARINI 
MOLIYALASHTIRISH 
MANBALARINI GURUHLASH 
VA BAHOLASH

Davlyatov Bekzodjon Aslanxojayevich
Toshkent toʻqimachilik va yengil sanoat instituti
“Buxgalteriya hisobi va marketing” kafedrasi dotsenti, PhD

ORCID: 0009-0003-9915-771X 

Annotatsiya. Ushbu maqolada paxta-toʻqimachilik klasterlarini tashqi moliyalashtirish, shuningdek, klasterga aʼzo 
korxonalar oʻrtasidagi moliyaviy munosabatlar vujudga kelishining asosiy manbalari, jarayonda ishtirok etuvcht bank 
sektori, turli jamgʻarmalar xususida soʻz yuritiladi.

Kalit soʻzlar: klaster, moliyalashtirish, innovatsiyalar, tashqi moliyaviy manbalar, bank sektori, investitsiya, agrar sanoat, 
toʻqimachilik sanoati, kooperatsiya, klaster boshqaruvi.
Abstract. This article talks about the external financing of cotton-textile clusters, as well as the main sources of financial 
relations between cluster member enterprises, the banking sector, various funds involved in the process.

Key words: cluster, financing, innovation, external funding, banking sector, investment, agro-industry, textile industry, 
cooperation, cluster management.
Аннотация. В статье рассматривается внешнее финансирование хлопково-текстильных кластеров, а также 
основные источники финансовых отношений между предприятиями-участниками кластера, банковским сектором 
и различными фондами, участвующими в этом процессе.

Ключевые слова: кластер, финансирование, инновации, внешние финансовые источники, банковский сектор, 
инвестиции, аграрно-промышленный комплекс, текстильная промышленность, кооперация, управление 
кластером.

K I R I S H
To‘qimachilik sanoati oldiga qo‘yilgan maqsadlarga erishishda paxta-to‘qimachilik klasterlari faoliyatini 

moliyalashtirish alohida o‘rin tutadi, chunki moliyalashtirish ishlab chiqarish quvvatlarini kengaytirish, yangi 
texnologiyalarni joriy etish hamda eksport salohiyatini oshirishda markaziy omil sifatida shakllanmoqda. Hozirgi 
kunda dunyo to‘qimachilik sanoatida qariyb 75 mln kishi band bo‘lib, bu dunyo aholisining 1 foizidan ortiq qismini 
hamda ayollar bandligining salmoqli ulushini tashkil etadi [6]. Shuni ta’kidlash lozimki, to‘qimachilik sanoatining 
asosiy xomashyosi hisoblanadigan paxtaning 1 tonnasini yetishtirish besh kishini yil davomida bandlik bilan 
ta’minlaydi. Sanoat tarmoqlarini moliyalashtirish tarkibida to‘qimachilik yo‘nalishiga yo‘naltirilayotgan mablag‘lar 
izchil oshib borayotgani bu sohaning iqtisodiy salohiyati mustahkamlanayotganini ko‘rsatadi.

Shu bilan birga, innovatsiyalarni moliyaviy qo‘llab-quvvatlash bo‘yicha yangi mexanizmlarni joriy etish, 
paxta-to‘qimachilik klasterlari a’zolari uchun moliyaviy barqarorlikni kuchaytirish va ularga qo‘shimcha 
investitsion imkoniyatlar yaratish istiqbolda sezilarli natijadorlik beradi. Prognozlarga ko‘ra, moliyalashtirish 
mexanizmlarining izchil takomillashuvi klasterlar faoliyatini yanada samarali tashkil etishga, ishlab chiqarish 
zanjiri integratsiyasini mustahkamlashga va sohaning umumiy raqobatbardoshligini oshirishga xizmat qiladi.

M A V Z U G A  O I D  A D A B I Y O T L A R  S H A R H I
Amerikalik iqtisodchi olim D. Kotuaning fikricha, ishlab chiqarishni boshqarish firma faoliyatiga doir 

tashkiliy qarorlar qabul qilish va muvofiqlashtirish harakatlaridan iborat. Klasterlarni korporativ boshqarish 
jarayonida moliyaviy faoliyat yoki moliyalashtirish bilan bogʻliq qabul qilinadigan ayrim qarorlar uning tarkibiga 
kiruvchi alohida korxonalar manfaatlariga zid boʻlishi mumkin. Buning asosiy sababi, bunday qarorlar alohida 
ishtirokchilarning emas, balki butun klasterning korporativ manfaatlarini doimiy taʼminlashga qaratilganligidadir. 
Hamkorlar qidirish, shartnomalar tayyorlash va tuzish, tashqi va ichki muhitdagi aloqalarni qoʻllab-quvvatlash, 
majburiyatlarning bajarilishini nazorat qilish, ular boʻyicha hisob yuritish hamda klaster manfaatlarini amalga 
oshirishga qaratilgan boshqa operatsiyalar uchun klasterni boshqarish markazining mavjud boʻlishi zarur.

Ye. V. Dmitriyeva oʻz ilmiy tadqiqotlarida sanoat korxonalari investitsiya faoliyatini moliyalashtirish 
tizimini rivojlantirish, ularning tarmoq xususiyatlaridan kelib chiqqan holda investitsiyalarni jalb qilish hamda 
sanoat korxonalari investitsiya faoliyatini moliyalashtirishning zamonaviy mexanizmlarini ishlab chiqishdagi 
muammolarni yoritgan [2].

N. R. Koʻziyeva xorijiy investitsiyalar ishtirokidagi korxonalar faoliyatini ragʻbatlantirishning moliya-kredit 
mexanizmini takomillashtirish yoʻnalishlarini tadqiq etgan holda, milliy iqtisodiyotni erkinlashtirish sharoitida 
xorijiy investitsiyalar ishtirokidagi korxonalar faoliyatini yuritish va ularning moliya-kredit mexanizmini 
takomillashtirish boʻyicha tavsiyalar ishlab chiqqan [3].

T A D Q I Q O T  M E T O D O L O G I YA S I
Ushbu tadqiqot ishini amalga oshirishda ilmiy tadqiqot metodologiyasida keng qoʻllaniladigan usullardan 

foydalanildi. Ilmiy tahlil jarayonida kuzatish, umumlashtirish, guruhlash, taqqoslash, sintez va tahlil usullaridan 
foydalanilgan.

T A H L I L  V A  N A T I J A L A R
Hozirgi kunda innovatsiyalarni moliyaviy qoʻllab-quvvatlash muammosi dolzarb hisoblanadi. Oʻzbekiston 

paxta-toʻqimachilik klasterlarining asosan yetishtiruvchi aʼzolarining moliyaviy ahvoli yaxshi deb boʻlmaydi, 
mavjud muammolar esa yetarli darajada ko‘zga tashlanadi. Hududlarning differensiasiyasi bir tomondan 
ularning o‘zaro raqobati va iqtisodiyotining bozorga turli darajada moslashishi bilan, boshqa tomondan esa 
davlat boshqaruvining qisqarishi bilan izohlanadi.

Klasterni moliyalashtirish tizimini firmaning bozor qiymatini oshirishni taʼminlaydigan institutsional 
mexanizmlar sifatida koʻrib chiqish lozim. Klasterni moliyalashtirish mexanizmlari faoliyatning umumiy 
samaradorligining pasayish ehtimoli haqida “oldindan ogohlantirish tizimi”ga ega boʻlishi kerakligini taʼkidlash 
joiz. Klasterlarning samarali moliyaviy menejment tizimi iqtisodiy samaradorlikning pasayish holatlarini erta 
bosqichlarda aniqlash va oldini olishga imkon beradi, bunga esa moliyaviy resurslarni ortiqcha sarflamasdan 
erishish taʼminlanadi.

Innovasion klasterlarni yaratish va rivojlantirish ko‘p resurs talab qiladigan loyihadir. Shuning uchun ularni 
moliyalashtirishga bir vaqtning oʻzida turli manbalar jalb qilinishi kerak, bu esa innovasion klasterlar faoliyatini 
taʼminlash uchun maqbul shart-sharoitlar yaratadi. Klasterlarni budjetdan moliyalashtirishning cheklangan 
hajmini hisobga olgan holda, xususiy kapital qoʻyilmalar, korxonalarning oʻz mablagʻlari, tijorat banklarining 
kredit mahsulotlari kabi budjetdan tashqari manbalarni rivojlantirishni ragʻbatlantiruvchi kompleks choralar 
zarur.

Klaster korxonalarini moliyalashtirishning oʻz manbalariga ustav va qoʻshimcha kapital, amortizasiya, 
taqsimlanmagan foyda hamda yuridik va jismoniy shaxslarning boshqa badallari (maqsadli moliyalashtirish, 
taʼsischilarning badallari hisobiga ustav kapitalini koʻpaytirish) kiradi. Yirik aksiyadorlik jamiyatlari — innovasion 
klasterlarning investisiya kiritishga muhtoj aʼzolari birlamchi ommaviy taklif (Initial Public Offering — IPO) orqali 
aksiyalarni qoʻshimcha joylashtirishni amalga oshirishlari mumkin.

Klaster korxonalarining oʻzini oʻzi moliyalashtirishning muhim manbalaridan biri amortizasiya hisoblanadi. 
U asosiy va nomoddiy aktivlarning eskirishini aks ettiruvchi korxona xarajatlariga kiritiladi va sotilgan mahsulot 
hamda xizmatlar uchun pul mablagʻlari sifatida olinadi. Uning asosiy maqsadi korxonaning oddiy va kengaytirilgan 
takror ishlab chiqarishini taʼminlashdir. Amortizasiyaning rivojlanish manbai sifatidagi afzalligi — korxonaning 
har qanday moliyaviy holatida mavjudligi va doimo uning ixtiyorida qolishidadir.

Klasterlarni qarz mablagʻlari bilan moliyalashtirish garovga qoʻyilgan kreditlar berish, lizing va bank 
kreditlarini oʻz ichiga oladi. Obligasiya orqali kreditlash tashqi moliyalashtirish manbalarini jalb qilishning eng 
samarali vositalaridan biridir. Obligasiya chiqarishning asosiy afzalligi shundaki, u mulkni qayta taqsimlamasdan 
investor mablagʻlarini toʻplashga va klaster korxonalarining kapital bozoriga chiqishiga imkon beradi.

Klaster korxonalari ishlab chiqarishni kengaytirish, zamonaviy asbob-uskunalar sotib olish va yangi 
texnologiyalarni joriy etish uchun uzoq muddatli investisiyalarni izlash va jalb qilish muammosiga tez-tez 
duch keladi. Etarli shaxsiy moliyaviy resurslar mavjud boʻlmaganda ishlab chiqarishni rivojlantirishni 
moliyalashtirishning qulay va samarali usullaridan biri lizing hisoblanadi.

Bank sektori moliyalashtirish mexanizmining asosiy elementi boʻlib, klasterni rivojlantirishning barcha 
bosqichlarida mablagʻlar harakati uzluksizligini kafolatlaydi, tovar va daromadlar aylanishida muvozanatni 
saqlaydi hamda faoliyatni kengaytirish uchun zarur moliyaviy resurslarning oʻz vaqtida kelishini taʼminlaydi. 
Innovasiyalarni takror ishlab chiqarish, ishlab chiqish va joriy etish jarayonlarida bank sektori bilan o‘zaro 
munosabatlarning eng keng tarqalgan shakli kreditlash hisoblanadi.

Klaster tashabbuslari tadqiqotchilari va mutaxassislari 2017-yilda 200 dan ortiq innovasion klasterlar 
faoliyatini tahlil qilib, ularning aksariyati davlat hisobidan moliyalashtirilishini aniqlagan. Shu bilan birga, 
klasterni rivojlantirishning dastlabki bosqichidagina davlat asosiy investor boʻlishi mumkinligini taʼkidlash lozim. 
Kelajakda aralash — xususiy va davlat — moliyalashtirish, shu jumladan oʻz-oʻzini moliyalashtirish imkoniyatlari 
maqbul boʻlishi kerak.

Tadqiqot jarayonida mavjudlik, potensial imkoniyatlar, jalb qilish qiymati va risklar darajasi mezonlarini 
hisobga olgan holda klasterlarni moliyalashtirish manbalariga baho berildi (1-jadval).

1-jadval. Klasterlar faoliyatini moliyalashtirish manbalarining xarakteristikasi

Moliyalashtirish 
manbasi

Baholash mezonlari

ochiqligi Hajmi Jalb qilish qiymati Tavakkalchilik 
darajasi

1 2 3 4 5
Oʻz mablagʻlari 
(foyda, amortizasiya 
ajratmalari)

maksimal kichik minimal minimal

Qimmatli qogʻozlar 
emissiyasi

Oʻrta (katta va 
rentabellik darajasi 
yuqori boʻlgan 
korxonalar uchun)

Oʻrta Oʻrta yuqori

Lizing yuqori yuqori Oʻrta past
Kredit tashkilotlari 
vositalari past yuqori yuqori yuqori

Venchur 
moliyalashtirish, shu 
jumladan taraqqiot 
institutlari mablagʻlari

past yuqori past qoniqarli

Byudjet mablagʻlari past yuqori past past

Turli manbalardan foydalanish, bizning fikrimizcha, maʼlum shartlar va cheklovlarni hisobga olgan holda 
amalga oshirilishi kerak: manbadan foydalanishning mumkin boʻlgan muddati, manbadan foydalanganlik 
uchun toʻlov darajasi, jalb qilingan moliyaviy mablagʻlar uchun garovga boʻlgan ehtiyoj resurslari [5]. 2-jadvalda 
innovasion klasterlarni moliyalashtirish manbalarining har xil turlarini ulardan foydalanishning maqbul yoʻnalishi 
boʻyicha (“+” belgisi bilan belgilangan) tahlili natijalari keltirilgan (2-jadval).

2-jadval. Klasterlarni moliyalashtirish manbalarining guruhlanishi
Moliyaviy 
mablagʻlar 
manbasi

Kapital Noishlab 
chiqarish 
sohasiga 

investitsiyalar

Isteʼmol 
xarajatlari

Moliyaviy 
zahira

Toʻgʻridan toʻgʻri 
investisiyalar

Venchur 
kapitali

Portfel 
investisiyalar

Foyda + - - + + +
Amortizasiya 
ajratmalari + - - + - +

Kredit tashkilotlari 
mablagʻlari + - - + + -

Qimmatli qogʻozlar 
emissiyasi - + + - - +

Lizing + - - - - -
Venchur 
moliyalashtirish + - - + + +

Byudjet mablagʻlari + + - + + -

Shunday qilib, kengaytirilgan takror ishlab chiqarish va samarali faoliyatni taʼminlash uchun innovasion 
klasterlar ishtirokchilari moliyaviy qoʻllab-quvvatlash manbalarini diversifikasiya qilishlari zarur. Bilim talab 
qiladigan klasterlarni moliyalashtirish ham budjet, ham budjetdan tashqari mablagʻlarni jalb qilish orqali amalga 
oshirilishi mumkin va amalga oshirilishi kerak [4]. Shu bilan birga, Rossiya innovasion klasterlari hozirda asosan 
oʻz ishtirokchilarining oʻz mablagʻlari hisobidan moliyalashtirilmoqda.

X U L O S A  V A  T A K L I F L A R
Yuqorida aytilgan fikr-mulohazalardan shuni xulosa qilish mumkinki, paxta-toʻqimachilik klasterlarini tashkil 

etish, ularning ishini muvofiqlashtirish hamda kerakli moliyaviy resurslar bilan taʼminlash resurs talab qiladigan 
jarayondir. Bu jarayonda banklar, turli jamgʻarmalar va investitsion markazlar moliyalashtirish jarayonida ishtirok 
etuvchi asosiy subyektlar hisoblanadi. Ular xomashyo yetishtirishdan tortib, tayyor tikuv-trikotaj mahsulotlarini 
ishlab chiqarishgacha boʻlgan barcha bosqichlarni zarur moliyaviy resurslar bilan taʼminlaydi, natijada paxta-
toʻqimachilik klasterlarida faoliyat uzluksizligi taʼminlanadi.

